
Viva i bisiachi

Al mei, al più savù, al più sgaio dei pòpui de la tera xe 'l Bisiàc. Al più 
san, al meno stranfon, al più intingente: al Bisiàc xe al più direto paren­
te dei mei omini dei tenpi 'ndadi.

Lu ama la vita e i la sa giòldar in duti i modi, no 'l brama vada- 
gni, parché lu. sa che 'l soldo vai sol in quel moment che i lo spende. 
No '1 xe invidioso, no 'l ga vizi scundudi, al più grando xe quel de 
scluncar qualche quartin; ma se no fusse par altro, al Bisiàc xe famoso 
par far l'amor. A sì, l'amor bisogna dir che i lo sa far como che se deve! 
L'amor del Bisiàc xe un sfulmine de robe bele, sorafine, un disio de basi, 
de s’ciochi, de pinsieri e sintimenti, e poche parole; poche parché al par­
lar del Bisiàc no ga parole de amor e lu ì sa e lora ’l tase. A la femena 
(parché al Bisiàc fa l'amor sol cu le femene) lu ghe dise dut cui oci. 
Defati al Bisiàc par solito 'l ga i oci lustri. Par forza! Striza ogi e striza 
doman, al lagrimèu al ghe deventa cronico.

Al Bisiàc no 'l se vanta mai de gnente, al cen senpre do soldi de 
mona in scorsela, e lu, che xe la serietà in parsona, par che no'l ciape 
mai gnente sul serio.

Par anca che 'l gàpie spirito de servo, de s'ciau. Ma diseme: in tanti 
zentenari de ani passadi, cun dute le invasion che ghe ga tocà soportar, 
quando mai al se ga sotomitù ai paroni ?

Duti i barbari, duti i distruzadori, i cici, i gnochi, i franzesi, lu i se 
li ga iutidi e ’l xe resta senpre Bisiàc. (... )

Insuma 'l Bisiàc al ga la forza grandona e ’l pacifico viso riduzant 
del poret, de quel che no ga né fogo né logo, ma no '1 se vilisse. Squasi, 
squasi sarie de bramar che no i faghe qua al protosincrotone, parché lora 
al deventarìe sior e al sufrirìa de la malatia del sior, che xe quela de ver 
tanta paura de perdar dut.

Bonat e credulon, al Bisiàc no ghe crede più gnente a nissun, par­
ché al ghi ni ga viste trope par credar ancora a calchidun o a calcossa. 
Xe zà tanti sècui che no ’l odia più nissun, no 7 se la ciapa mai e 'l finis­
se senpre cul ver reson de duti. ( ... )

I fioi del Bisiàc, par solito i va senpre drio del pare, i fa senpre al 
so mistier, ma de spes càpita che no i sie dacordo cui pare e i vol far i 
dotori, i avocati, i mestri, ma dopo xe so pare murador o scovazin che i 
li iuta a tirar vanti la famea.

Nissun più de mi, che vegno de 'na famea de Bisiaconi veci, ve pol 
dir ste robe cui cor, cu' la coradela e dut quant. Propio ghe cignivo sbro- 
carme e dir do parole bone par sti pori Bisiachi mal cugnussudi.

E cossa dir de la tera de sti Bisiachi? Diseme dove che se poi trovar 
un logo più bel.

Quando che vago su la Monte a far quatro passi, par solito, fin 
rente ’l castel de i Tùrisani; me volto verso ’l sol che va a monte e te vedo 
a man zanca la cesa veciona de Santa Maria de Foiàn, più in nà la roca 
de Mofalcon e ’l mar e di qua quel nastro lusent de aqua color del ziel 
che xe l'Isonz. Alora me se 'ngropa ’l cor e no pos far de meno de segnar- 
me: «Te rengrazio Signor de èssar ancora vìu su sta bela tera, te ringra­
zio de verme fat nàssar Bisiàc!».

